
SaptaratrotsavaprakaraH

ಸಪ್ತರಾತ್ರೋತ್ಸವಪ್ರಕಾರಃ

ದೇವೋಪದೇವಾಃ ಪಿತರೋಯೋಗೀಂದ್ರಾಶ್ಚಕ್ರವರ್ತಿನಃ .
ಶ್ರೀವಿಷ್ಣುಪಾರ್ಷದಾಃ ಸರ್ವೇಽಪ್ಯಾಯಾಂತೂತ್ಸವರಕ್ಷಕಾಃ .. 1..
ಘ್ನಂತ್ವಂತರಾಯಾನ್ಪರಿತಃ ಕೃಂತಂತು ಪರಿಪಂಥಿನಃ .
ಸಂತಾರಯಂತು ಕರ್ಮಾಬ್ಧಿ ಸಂತು ಸಂತೋಷದಾಃ ಸದಾ .. 2..

ಹೀನತಾಂ ಪೂರಯಂತ್ವೇತೇ ಹಾನಿರ್ಮಾಸ್ತ್ವತ್ರ ಕಾಚನ .

ಜ್ಞಾನಾನಂದಮಯಃ ಶ್ರೀಮಾನ್ ಶ್ರೀನಾಥಃ ಪ್ರೀಯತಾಂ ಪ್ರಭುಃ .. 3..
ಸಪ್ತರಾತ್ರೋತ್ಸವಾಸ್ಸರ್ವೇ ಸಾರ್ಥಕಾಸ್ಸಂತು ಸಂತತಂ .

ತೃಪ್ತೋಽಸ್ತು ಲಕ್ಷ್ಮೀರಮಣೋಽಸ್ಮಾಕಂ ಯುಷ್ಮದನುಗ್ರಹಾತ್ .. 4..

ಇಂದ್ರೋ ಮಹೈಶ್ವರ್ಯದಃ ಸ್ಯಾದಸ್ಮಿನ್ನುತ್ಸವಕರ್ಮಣಿ .

ಹುತಂ ತು ಸುಹುತಂ ಕುರ್ಯಾತ್ಸಪ್ತಜಿಹ್ವೋ ಹುತಾಶನಃ .. 5..
ಯಮೋ ನಿಯಮಯೇಚ್ಛತ್ರೂನ್ನಿರೃತಿರ್ಹಂತು ರಾಕ್ಷಸಾನ್ .

ವರುಣೋ ವಾರಯೇದ್ವಿಘ್ನಾನ್ವಾಯುರ್ಜ್ಞಾನಪ್ರದೋಽಸ್ತು ನಃ .. 6..
ಧನದಸ್ತು ಧನಂ ಭೂರಿ ದದ್ಯಾದುತ್ಸವಪೂರ್ತಯೇ .

ಚಂದ್ರಃ ಶಾಂತಕರೋ ಭೂಯಾದಾಹ್ಲಾದಯತು ಚ ಪ್ರಜಾಃ .. 7..
ವಿದ್ರಾವಯೇದಭದ್ರಾಣಿ ರುದ್ರೋ ರೌದ್ರಪರಾಕ್ರಮಃ .
ಅನಂತೋಽನಂತಫಲದಮಿಮಂ ಕುರ್ಯಾನ್ಮಹೋತ್ಸವಂ .. 8..

ಬ್ರಹ್ಮಾ ಸರ್ವಾಣಿ ಕರ್ಮಾಣಿ ಸಮ್ಯಂಚೀಹ ಕರೋತು ನಃ .
ಹರೇ ಭವತ್ಪ್ರಸಾದೇನಮೋಕ್ಷಾಖ್ಯಫಲಸದ್ಧಯೇ .. 9..

ಅಂಕುರಾರೋಪಣಂ ಪೂರ್ವಂ ಕಿಂಕರೈಃ ಕ್ರಿಯತೇ ತವ .

ಪಾರ್ಷದಾಃ ಪಾಂತ್ವಹೋರಾತ್ರಮಸ್ಮಿನ್ನುತ್ಸವಕರ್ಮಣಿ .. 10..

ವಿಷ್ಣೋಸ್ಸರ್ವಾಣಿ ಭೂತಾನಿ ರಕ್ಷಂತು ಪರಿತೋ ದಿಶಂ .

ವಿಷ್ವಕ್ಸೇನಶ್ಚ ವಿಘ್ನೇಶೋ ವಿಷ್ವಕ್ಸ್ವಸ್ವಗಣೈರ್ಯುತೌ .. 11..

ನಿಕೃಂತತಾಂ ಚಾಂತರಾಯಂ ಶಾಂತಿಂ ಚ ಕುರುತಾಂ ಸದಾ .

ಪಂಚೋತ್ಸವಾಃ ಪಂಚದಿನೇಷ್ವಥೋ ವಿಷ್ಣುರಥೋತ್ಸವಃ .. 12..
ಪಶ್ಚಾದವಭೃಥಸ್ನಾನಂ ದ್ರಷ್ಟೄಣಾಂ ಸಂತು ತುಷ್ಟಯೇ .

ಪ್ರಾಗ್ರತ್ನಮಂಟಪೇ ಕುರ್ಯಾದುತ್ಸವಂ ಶ್ರೀಪತೇಃ ಸುಧೀಃ .. 13..

ಸಪ್ತರಾತ್ರೋತ್ಸವಪ್ರಕಾರಃ

ಪಶ್ಚಾತ್ಸಿಂಹೋತ್ಸವಂ ಕುರ್ಯಾದ್ಗಜೋತ್ಸವಮತಃ ಪರಂ .

ಶೇಷೋತ್ಸವಂ ತತಃ ಕುರ್ಯಾತ್ತಾರ್ಕ್ಷ್ಯೋತ್ಸವಮತಃ ಪರಂ .. 14..

ರಥೋತ್ಸವಂ ತತಃ ಕುರ್ಯಾದಲಂಕೃತ್ಯ ಜನಾರ್ದನಂ .

ಸರ್ವೋತ್ಸವಸ್ಯ ಶ್ರೀಭರ್ತುಃ ಸರ್ವೋತ್ಸವಶಿರೋಮಣಿಃ .. 15..
ರಥೋತ್ಸವೋಽಯಂ ದದ್ಯಾನ್ನೋ ಮನೋರಥಮಹೋತ್ಸವಂ .

ಸಪ್ತರಾತ್ರೋತ್ಸವಾನ್ಯಸ್ತು ಭಕ್ತ್ಯಾ ಸೇವೇತ ಮಾನವಃ .. 16..
ಸಪ್ತಲೋಕೋಪರಿಸ್ಥೋಽಸ್ಯ ವಿಷ್ಣುರ್ಹಸ್ತಗತೋ ಭವೇತ್ .

ನಮೋಽಸ್ತು ವಿಷ್ಣವೇ ತುಭ್ಯಂ ಶ್ರಿಯೈ ಚಾಸ್ತು ನಮೋನಮಃ .. 17..
ನಮೋಽಸ್ತು ಪರಿವಾರೇಭ್ಯೋ ದೇವೇಭ್ಯಃ ಶಿವಮಸ್ತು ನಃ .
ತೃಪತಸ್ತ್ರಿವಿಕ್ರಮಸ್ಸರ್ವೋತ್ತಮಸ್ಸಪ್ತಭಿರುತ್ಸವೈಃ .. 18..
ದದ್ಯಾದಾಯುಃ ಶ್ರಿಯಂ ಭಕ್ತಿಂ ಮುಕ್ತಿಂ ಚ ಭಜತಾಂ ಸತಾಂ .

ಜನಾಸ್ಸುಕೃತಿನಸ್ಸಂತು ಮನೋಽಸ್ತು ಮಧುಸೂದನೇ .. 19..

ಭಕ್ತಿರ್ಭವೇದ್ಭವೋ ನಶ್ಯೇನ್ನಶ್ಯೇಯುರಘರಾಶಯಃ .
ಪೂರ್ವಾಪೂರ್ವಕ್ರಮಜ್ಞಪ್ತ್ಯೈ ಸಪ್ತರಾತ್ರಮಹರ್ನಿಶಂ .. 20..

ಇಮಂ ಸ್ತವಂ ಯಸ್ತು ಪಠೇದ್ವಾದಿರಾಜಸಮೀರಿತಂ .

ದಿನೇದಿನೇ ತಸ್ಯ ಭವೇದಾಯುಃ ಶ್ರೇಯಶ್ಚ ಮಂಗಲಂ .. 21..

ಆಹೂಯ ದೇವತಾಸ್ಸರ್ವಾ ಮಂತ್ರೇಣಾನೇನ ಮಾಂತ್ರಿಕಃ .
ಆರಭೇತೋತ್ಸವಂ ವಿಷ್ಣೋರ್ಭೇರೀತಾಡನಪೂರ್ವಕಂ .. 22..

ವಾಚಯಿತ್ವಾ ಸ್ವಸ್ತ್ಯಯನಂ ಸ್ತೋತ್ರಮೇದದ್ದಿವೌಕಸಾಂ .

ಅಂಕುರಾರೋಪಣತ್ಪೂರ್ವಂ ಪಠೇಯುರ್ಹರಿಕಿಂಕರಾಃ .. 23..
ಇತಿ ಶ್ರೀಮದ್ವಾದಿರಾಜಪೂಜ್ಯಚರಣವಿರಚಿತಂ
ಸಪ್ತರಾತ್ರೋತ್ಸವಪ್ರಕಾರಃ ಸಂಪೂರ್ಣಃ .
ಭಾರತೀರಮಣಮುಖ್ಯಪ್ರಾಣಾಂತರ್ಗತ ಶ್ರೀಕೃಷ್ಣಾರ್ಪಣಮಸ್ತು .

